lAWM CHEUTUR

- Prof. Rualkbhuma Colney

“Theipui thing par vul didwn lovin, Grép hrui rah déwn hek sub
séng, Oliv thing pawh rah lovin, Lovin ei tir chhuah diwn lo séng,
Huang ata ran rual tibovin, Ran inah ran awm lo mah séng, Ka
lawm zél ang, LALPA-ab chuan, Ka chhandamna Pathianah chuan
ka ldwm cheu dawn” (Habakuka 3:17-18)

Chawlhni Eng chhiartu zawng zawngte chibai vek u le. Tukin
zing (ni 25.02.2024, Pathianni) hi i tho fuh viau em? I hlim em?
Nge lawm lohna ruk i nei zawk? I lungawi em? I hlim veng veng
em? Lungawi lo hmel leh hlim hmel inthat hleihzia han ngaih
tuah zawk teh. Nui hmél leh tGm hmeél te hi a inhmuhnawm
hleih tih hi lo hre thar leh phawt bawk ila. Kan hlim chhan leh
kan hlim loh chhante hi ngaihtuah chian fo a tha. Hlimpui loh
tawp tur kan lo hlimpui hle thei a; hlimpui hle tur pawh hlimpui
chu sawi loh, vui rilru kan la put khum zawk cheu thei thung.
Chuvangin, ngaihtuah hmasak atan la hlim cheu tih leh la lawm
cheu tih thu leh la hlim lo cheu, la lawm lo cheu tih thu a, ‘cheu’
tih tawngkam hi ngaihtuah ngun lehzual tul tak a ni.

A tawpa lungngaihna min thlentu tur kan lo hhmpul viau
thei a; chutih rualin a tawpa kan hlimpui ngei tur ni si khan
tunah min tilungngai viau thei bawk. Chuvangin, thu tak/hla
takah, kan lawm chhan emaw kan lawm loh chhan emawte hi
eng thil nge, a englai tak hi nge ka hlimpui a, ka hlim lohpui tih
te h1 Kristian Thalai Pawl member kan nihna ang taka ngaihtuah
hmasak thin tur a ni. Thawmhnaw thar neih avanga kan hlimna
te, hlawhtlinna kan chan avanga kan hlimna leh lawmna te, thian
tha tak kan neih avanga kan lawmna te, kan zirlai tha taka kan
pass avanga kan hlimna leh lawmna te, a tha lam kawngah chuan
a lawmawmin a hlimawm a, a tha a ni.

Chutih rual chuan thil dang daih, kan neih hauh loh tur kan
neih avang te, kan kawl hauh loh tur kan kawl avanga hlim veng
veng te, kan tih hauh loh tur kan tih avanga lawm phian si te
a awm thei a, chu chu a tha lo a ni. A tawi zawngin sawi ta ila,
lawmpui loh tur emaw hl1mpu1 hauh loh tur emaw, kan chhia leh
tha hriatna pawhin a tha lo tih a hriat ruk reng si lo hlimpui leh
tih chak tlat chang a awm thei a. Hlawhchhamna leh lungngalhna
a lo thlen changa chuta insawr bing vak a, lawm lo riau, hlim lo
riau, lawm lo thei bik riau nihte pawh a awm theih ang.

Kan nitin nun leh hun tawngah hian kan hlim reng lova, kan
lung a awi reng bik lo tih chu phat rual a ni lo. Hlimna leh lawmna
kanzawn dana dik loh phei chuan vui reng rengin, hlimna tur hmu
mang lo hian dam chhung hun hi a hman liam theih mai theih.
Kristian, Thalai kan nihna zawnah, hlimna dik tak leh lawmna
tur dik tak hretute kan nih kha inhre nawn thin ila. Harsatna leh
manganna karah te, hlawhchhamna leh beidawnna karah te pawh
lawm 78l nun neitu, Zawlnei Habakuka thu leh hla hi mahni leh
mahni infuih thar nan leh chakna thar lak nan hmang thin ang
u. Malsawmna lamah ni lovin, malsawmtu Pathian lamah zawk
hlimna leh lawmna, lawm cheuna nun chu a awm tih min hrilh.
“Ka lawm zel ang Lalpa-ah chuan, ka chhandamna Pathianah
chuan ka lawm cheu dawn” a ti a nih hi. “Cheu’ leh ‘dawn’ tih
tawngkamte hi a va pawimawh em. Kan sawi ve thei dawn em?

Israelte chu huan nei mi, Grape chin-a ei zawng an nih bakah
an nitin nun leh sakhaw thila Grape pawimawhzia kan hre ve
nual a. Ran vulha ei zawng leh rana inthawi thin an niin, ran rual
leh ranin chu an ni tin nun nen a inzawmzia kan hre nual bawk.
Grape huan tel lo, Ran vulh lai nei lo, lo lama thar chhuah nei lo,

(Sermon chhunzawmna...)

hnam nun chu han suangtuah chhin ngawt pawhin an tan
a rapthlak turzia kan suangtuah thiam mai awm e.
Zawlnei Habakuka chuan, Grape-in rah a chhuah loh
kum te, Theipui kungin rah a chhuah loh va, Olive thing a
rah bawk loh kum te, Lo lamah ei tur an thar loh kum te, ran
ina ran a awm miah loh kum te, an nitin nuna thil pawimawh
leh an intunnunna zawng zawng a bo duak kum; Khawvel
thilah chuan beidawnna leh lungngaihna hlir lungngaihna hlira
a khah kum pawh lo thleng se, “Ka lawm zel ang, LALPA-ah
chuan, ka chhandamna Pathianah chuan ka lawm cheu dawn”
a tih chu maw le, a va han ropui em! Ringtu kan nihna zawnah
leh kan dam chhan berah hian, Pathian lam hawiin, kan nun
chhungrilah hian ‘Cheu’ leh ‘dawn’ tih thutlukna leh tum
ruhna ii mahni insiam thar zelin, tumruhna leh beidawn duh
lohna, Habakuka thinlung ang puin Pathian rawng i bawl zel

ang u. Lalpan mal min sawm sak rawh se.

